
2026.07.08.- Andoaingo Udalak, Euskara Zerbitzuaren bidez, gidabaimenaren
azterketa teorikoa euskaraz egitea sustatzeko ekimena jarri du martxan.
Kanpainaren helburua da herritarren egunerokoan euskararen erabilera indartzea,
baita gidabaimenaren prozesuan ere, gero eta eremu gehiagotan euskaraz aritzeko
aukerak normalizatuz. 

Ekimenak gazteak eta gidabaimena ateratzeko asmoa duten herritar guztiak ditu
jomuga; izan ere, gaur egun, gidabaimena euskaraz ateratzeko aukera erabat
bermatuta dago, bai prestakuntzan bai azterketa teorikoa egiterakoan. Izan ere,
ikasketak euskaraz egin dituztenek prozesu hau ere euskaraz egin ahal izatea
zentzuzkoa da. 

Kanpainaren baitan, neurri praktiko eta onura ekonomikoak jarriko dira martxan.
Hala, 2026ko urtarrilaren 1etik urriaren 30era bitartean gidabaimenaren azterketa
teorikoa euskaraz egin eta gainditzen dutenek matrikularen kostuaren erdia
berreskuratzeko aukera izango dute, udalaren dirulaguntzari esker. 

Modu honetan, onurak herritar guztiei zabalduko zaizkie. Orain arte, azterketa
euskaraz egin eta gainditzen zutenak zozketa bidez saritzen ziren. Dirulaguntza
honekin, hortaz, eskaera egin eta baldintzak betetzen dituzten guztiak izango dira
onuradunak. 

Interesa duten herritarrek Andoaingo autoeskoletan –Bengoetxea eta Vallina CAP–
eskuratu dezakete beharrezko materiala eta informazioa, baita Euskara
Zerbitzuaren bitartez ere. Material didaktikoa berritua dago eta ikasketa prozesua
errazteko egokituta dago. 

Laguntzak eskatzeko epea 2026ko irailaren 14tik urriaren 30era egongo da zabalik,
eta eskaeraren baldintzak zein prozedura webgunean kontsultatu ahal izango dira:
https://labur.eus/Andoain_gidabaimena  

Ekimen honen bidez, Andoaingo Udalak beste urrats bat eman nahi du euskararen
erabilera soziala sustatzeko, herritarren eguneroko bizitzako esparru guztietan.

Informazio gehiago:  
Andoaingo Udaleko Euskara Zerbitzua - 943 300 831 — euskara@andoain.eus
https://labur.eus/Andoain_gidabaimena

